Salm 40 (3)
Darllena Salm 40
Salm 40.1-5  

Mae angen i bobl weld eu gwir cyflwr.

Dydi pobl sy’n diodde o Anorexia Nervosa ddim yn gweld eu gwir gyflwr. Pan fyddan nhw’n edrych mewn drych, ac falle’n pwyso cyn lleied â 5 stôn, mae nhw’n gweld rhywun tew yn syllu’n ôl arnyn nhw. Dydyn nhw ddim yn gweld eu bod nhw’n beryglus o denau. Dydyn nhw ddim yn gweld ei hunain fel mae pawb arall yn eu gweld nhw. 

Os medrwn ni weld ein gwir gyflwr o flaen Duw, yna dyn ni ar ein ffordd i ddarganfod y driniaeth sydd ei angen i’n gwella ni.

Anhawster Dafydd

Roedd Dafydd wedi deall ei gyflwr i’r dim. Doedd dim ffordd allan iddo fo yn ei nerth ei hun. Y cwbl y medrai o wneud oedd disgwyl a galw ar Dduw. Wyt ti’n cofio’r darlun o’r tywod sugno – byddai symud yn gwaethygu’r sefyllfa. 
Fyddai mwyngloddwyr Chile wedi medru achub ei hunain? Na. Doedd ganddyn nhw ddim gobaith o dyllu i fyny drwy’r graig. 
Yn yr un ffordd mae unig obaith pobl yn eu gallu i ddod i gysylltiad â’r Duw byw, a chael y bywyd sydd gan Dduw ar eu cyfer.  Ond yn gyntaf mae’n angenrheidiol i bobl nabod eu hunain, a gweld beth yw eu cyflwr go iawn o flaen Duw. 
Achubiaeth Dafydd

Gwaith Duw o’r tu allan achubodd Dafydd. Duw gododd Dafydd o’r pwll; Duw roddodd ei draed ar graig. Duw blygodd i afael yn Dafydd; Duw atebodd weddi Dafydd.

Nid pa mor uchel allwn ni gyrraedd sy’n bwysig, ond pa mor isel all Duw blygu i lawr. Does neb yn rhy isel!!!  Does neb tu hwnt i afael Duw drwy Iesu Grist.
I achub y mwyngloddwyr yn Chile fe dyllon nhw drwy’r graig gan ddefnyddio driliau o’r ‘oil rigs’. Roedd y driliau yma’n fawr, yn nerthol; roedden nhw’n ddriliau oedd wedi cael eu defnyddio i dyllu i waelod y môr. Meddyliau am y driliau enfawr yma fel darlun gwan o Iesu Grist.
Iesu Grist 

Anfonwyd Iesu Crist i’r byd i dorri drwy’r garreg sy’n ein calonnau ni. Roedd y gost yn anferth iddo – aeth i’r groes ac i’r bedd. Ond daeth yn ôl yn fyw ddeuddydd wedyn, ac roedd ei aberth wedi torri’r twnel drwodd aton ni, i’n hachub ni, ac i’n harwain ni’n ddiogel at Dduw. 
Codwyd y mwyngloddwyr o waelod y pwll mewn capsiwl 21 modfedd o led. Roedd y capsiwl wedi ei beintio’r un lliw a baner Chile ac fe roddon nhw’r enw ‘Phoenix’ arni.   Dwedodd Laurence Golborne, gweinidog yn llywodraeth Chile wrth newyddiadurwyr, "Fe ddewison ni’r enw ‘Phoenix*’ am ei fod yn cynnig ail-enedigaeth i’r mwyngloddwyr, bydd fel cychwyn bywyd newydd iddyn nhw.”
Wyt ti’n meddwl fod y mwyngloddwyr oedd wedi bod yn sownd yng ngwaelod y pwll am fwy na dau fis wedi gwrthod camu i mewn i’r capsiwl, am eu bod yn meddwl fod y ‘Phoenix’ yn rhy gul neu’n rhy hyll neu’n rhy araf?
Na! Roedden nhw wrth eu boddau.  Meddylia am eu llawenydd o wybod fod achubiaeth ar y ffordd!
I Gristion mae perthyn i Iesu fel bod yn y ‘Phoenix’ – mae’r Cristion ‘yng Nghrist’. Wrth fod ‘yng Nghrist’ mae’r Cristion yn derbyn maddeuant, rhyddhad a chariad Duw. Mae gan y Cristion gân newydd i’w chanu! Yn union fel dwedodd Dafydd yn Salm 40:3,

Roedd gen i gân newydd i'w chanu — cân o fawl i Dduw! 

Bydd llawer o bobl yn gweld beth wnaeth e, ac yn dod i drystio'r ARGLWYDD! 
Beth amdanat ti?
Wnei di ddathlu fel Dafydd? A fyddi di’n medru dweud,
Wnes i ddim cadw'r peth i mi fy hun; 
ond dweud wrth bawb dy fod ti'n Dduw ffyddlon ac yn achub! 
Dw i ddim wedi cadw'n dawel am dy ofal ffyddlon di. 
*[Phoenix (Ffenics): aderyn chwedlonol.Yn agos at ddiwedd ei fywyd mae'n adeiladu nyth o frigau sydd wedyn yn cael eu rhoi ar dân; mae’r nyth a’r aderyn yn llosgi'n ffyrnig ac o’r lludw bydd ffenics ifanc yn codi , aderyn newydd i fyw eto.]

John Treharne (addasiad GJenkins):

